
Azərbaycan xalqına qarşı böyük ədalətsizlik –  
1948-1953-cü illər deportasiyası
Azərbaycanlıların Ermənistan SSR-dəki tarixi-etnik 

torpaqlarından deportasiya edilmələri haqqında SSRİ Nazirlər 
Sovetinin qəbul etdiyi məlum qərardan düz 75 il ötür.  

1947-ci il dekabrın 23-də SSRİ Nazirlər Soveti “Kolxozçuların və digər 
azərbaycanlı əhalinin Ermənistan SSR-dən Azərbaycan SSR-in  
Kür-Araz ovalığına köçürülməsi haqqında” qərar qəbul etmişdir. 

1948-1953-cü illərdə azərbaycan-
lıların Ermənistan SSR ərazisindəki 
tarixi-etnik torpaqlarından kütləvi surət-
də deportasiyası son 220 ildə soydaş-
larımızın başlarına gətirilən faciələr 
silsiləsinin bir halqasıdır. Etnik təmiz-
ləmə məqsədini güdən bu aksiya həm 
administrativ xarakter daşıdığı, həm də 
yalnız Ermənistanda yaşayan azərbay-
canlı əhaliyə şamil edildiyi üçün siyasi 
repressiya kimi xarakterizə edilir. Qərar-
da “könüllü köçürülmə” ifadəsi yazılsa 
da, əslində, min illər boyu həmin əra-
zidə yaşayan əhalinin yer-yurdlarından 
sürgün edilməsi idi. 

Keçmişə nəzər saldıqda aydın olur 
ki, istər çar Rusiyası dövründə, istərsə 
də Sovet hakimiyyəti illərində ermə-
ni siyasi dairələri tarixi şəraitin verdiyi 
fürsətdən istifadə edərək öz məkrli niy-
yətlərini həyata keçirmişlər. Ermənilərin 
azərbaycanlılara qarşı 1905-1906-cı və 
1918-1920-ci illərdə həyata keçirdikləri 
kütləvi qırğınlar və soyqırımı aksiyala-
rı məhz müəyyən tarixi şəraitin onlara 
verdiyi fürsətin nəticəsi kimi qiymətlən-
dirilməlidir. 1948-1953-cü illərdə azər-
baycanlıların Ermənistan SSR ərazisin-
dəki tarixi-etnik torpaqlarından kütləvi 
surətdə deportasiyası isə ermənilərin 
və onların havadarlarının İkinci dünya 
müharibəsinin sonunda Sovet İttifaqının 
üstün mövqeyə çıxması ilə yaranan şə-
raitdən bəhrələnmək siyasətinin növbəti 
mərhələsi idi.

Bəs bu anti-Azərbaycan qərarın qə-
bul edilməsi hansı şəraitdə və necə baş 
vermiş, fəsadları necə olmuşdur?

İkinci dünya müharibəsinin taleyi 
bəlli olunduqdan sonra SSRİ hökumə-
ti Türkiyəni Almaniya ilə müttəfiqliyinə 
görə cəzalandırmaq istəyirdi. 1945-ci 
il martın 19-da SSRİ hökuməti hələ 17 
dekabr 1925-ci ildə Türkiyə ilə imza-
lanan və sonradan müddəti dəfələrlə 
uzadılan iki ölkə arasında dostluq və 
neytrallıq haqqında müqaviləni birtərəfli 
qaydada ləğv etmişdi. 

Belə bir məqamda ermənilərin Tür-
kiyəyə qarşı ərazi iddiası ilə SSRİ-nin 
Qafqaz cəbhəsindən Türkiyəyə hücum 
etmək planları üst-üstə düşürdü. Gür-
cülər də fürsətdən istifadə edib “Tür-
kiyə ərazisində qalan” torpaqlara sahib 
çıxmaq istəyirdilər. İ. Stalin Rusiya ilə 
Türkiyənin 1914-cü il sərhədlərini bərpa 
etmək, yəni Qars və Ərdəhanı yenidən 
Türkiyədən qoparmaq istəyirdi. 

Lakin Türkiyədən qoparılması istə-
nildiyi ərazilərin məskunlaşdırılması 
problemi qarşıya çıxmışdı və Sovet 
hökuməti həmin problemin xaricdə 
məskunlaşan Türkiyə əsilli ermənilə-
rin hesabına həll edilməsini istəyirdi. 
Qarşıdan isə bütün ermənilərin kato-
likosunu seçmək kampaniyası gəlirdi. 
Bu fürsətdən istifadə edən Eçmiədzin 
katolikosluğunun arxiyepiskopu, baş 
patriarxın müavini Gevorq Çörəkçyan 
19 aprel 1945-ci ildə SSRİ Xalq Komis-
sarları Sovetinin sədri İ.Stalinə ərizə 
ilə müraciət edərək, ondan Eçmiədzin 
kilsəsinin problemlərinin həllinə kömək 
göstərməsini xahiş edir. İ.Stalin bu 
məqamdan istifadə edərək, Eçmiədzin 
kilsəsinin arxiyepiskopu  Gevorq Çörək-
çyanı Moskvaya çağırır. Stalinlə görüş-
də müzakirə ediləcək məsələlərin siya-
hısı tutulur:  Dini Akademiyanın bərpası, 
bağlanmış monastır və kilsələrin açıl-
ması, Eçmiədzinin mülkünün qaytarıl-
ması, onun valyuta hesabının açılması, 
spyurkla (erməni diasporu) əlaqələrin 
genişləndirilməsi və s.  

1945-ci il aprelin 19-da G.Çörəkçyan 
Kremldə Stalinlə görüşür. Görüşün so-
nunda Stalin deyir ki, Sovet hökuməti 
1921-ci ildə Türkiyəyə verilmiş torpaqla-
rı qaytarmaq istəyir, arzu olunandır ki, 
həmin torpaqlarda Türkiyədən qaçmış 
və hazırda xaricə səpələnmiş ermənilər 
məskunlaşdırılsınlar. Stalin təqribən 
100 min erməninin immiqrasiyasını təş-
kil etmək haqqında tezliklə hökumətin 
qərarının olacağını bildirir və Eçmiədzin 
kilsəsinin bu işdə kömək göstərməsini 
istəyir. Bunları eşidən Gevorq sevinclə 
kömək edəcəyini vəd edir və eyni za-
manda bildirir ki, Ermənistanda iqtisadi 
vəziyyət ağırdır və xaricdən gələcək bu 
qədər ermənini mənzillə və ərzaqla tə-
min etmək mümkün olmayacaq. Stalin 
cavab verir: “Eybi yoxdur, biz hər şeyi 
edərik, təki repatriantlar sıxıntı çəkmə-
sinlər”.

Məhz bu görüşdən sonra ermənilə-
rin xaricdən Ermənistana köçürülmə-
sinə və paralel olaraq azərbaycanlıların 
deportasiya edilməsinə ciddi hazırlıq 
görülür.

1945-ci il mayın 15-də Ermənistan 

KP MK-nın birinci katibi Q. Arutinov 
məktubla İ.Stalinə müraciət edərək, xa-
ricdə yaşayan ermənilərin Sovet Ermə-
nistanına “qaytarılması” haqqında qəra-
rın qəbul olunmasını xahiş edir. İyunun 
6-da Stalin Kremldə Arutinovu qəbul 
edir. Arutinov Stalinə Türkiyə ilə 1914-
cü ildəki vəziyyətə uyğun sərhədləri 
bərpa etmək haqqında məktubunu təq-
dim edir. İ.Stalin xarici işlər naziri Vya-
çeslav Molotova tapşırır ki, ona 1914-cü 
il və 1921-ci il xəritələrini təqdim etsin. 

1945-ci il iyunun 22-də arxiyepiskop 
VI Gevorq bütün ermənilərin katolikosu 
seçilir. Katolikosun seçilməsi münasi-
bətilə müxtəlif ölkələrdən Eçmiədzinə 
gələn din xadimləri fürsətdən istifadə 
edərək Sovet hökumətinə müraciət edir-
lər ki, Qars və Ərdahanın Ermənistana 
birləşdirilməsi məsələsini həll etsin.

23 iyul 1945-ci ildə Podstam konf-
ransının gedişində Stalin SSRİ-nin Qars 
və Ərdahana olan iddiasını bir daha 
səsləndirir. Lakin müttəfiq dövlətlərin 
rəhbərləri SSRİ-nin Türkiyəyə qarşı 
ərazi iddiasına qarşı çıxırlar. 18 avqust 
1945-ci ildə SSRİ Xalq Xarici İşlər Ko-
missarlığının Gürcüstanın və Ermənis-
tanın ərazi iddiaları əsasında hazırladı-
ğı arayışında qeyd edilirdi ki, Türkiyənin 
“zəbt etdiyi” ümumi ərazi 26 min  km2-dir 
və onun da 20,5 min  km2-i ermənilərin, 
5,5 min  km2-i isə gürcülərin torpağıdır . 

1945-ci il oktyabrın 19-da SSRİ Ali 
Sovetinin Rəyasət Heyəti Sovet Ermə-
nistanına xaricdən qayıdan ermənilərə 
SSRİ vətəndaşlığının verilməsi barə-
sində fərman verir. Bu qərardan sonra 
Eçmiədzin kilsəsi xaricdəki erməni din 
xadimlərinə, partiyalara, xeyriyyə təşki-
latlarına, erməni diasporunun tanınmış 
nümayəndələrinə müraciətlər göndərir 
ki, ermənilərin “repatriasiyasını” təşkil 
etsinlər. 

1945-ci il oktyabrın 27-də Q.Aruti-
nov yenidən Stalinin qəbulunda olarkən 
Stalin ona Sovet hökumətinin Türkiyəyə 
qarşı ərazi iddiasının gündəlikdən düş-
mədiyini bildirir. Arutinov isə 300 min-
dən artıq erməninin Sovet Ermənista-
nına can atdığını, lakin öncə “mövcud 
ədalətsizliyin” aradan qaldırılmasını 
– yəni Dağlıq Qarabağ və Naxçıvan 
məsələsinin həll edilməsini xahiş edir. 
Arutinov görüşün sonunda Dağlıq Qa-
rabağ Muxtar Vilayətinin Ermənistana 
birləşdirilməsi haqqında növbəti məktu-
bunu Stalinə təqdim edir.

Artıq Qars və Ərdahanın Ermənis-
tana birləşdiriləcəyinə əmin olan ermə-
nilər, fürsətdən istifadə edib Dağlıq Qa-
rabağın da Ermənistana birləşdirilməsi 
məsələsinin həll olunmasını istəyirlər. 

Arxiv sənədləri şahidlik edir ki, 
həqiqətən də, Q.Arutinovun Moskvaya 
müraciətindən sonra 1945-ci il noyabrın 
28-də G.Malenkov Dağlıq Qarabağın 
Ermənistana birləşdirilməsi tələbini M. 
C. Bağırova göndərir. 1945-ci il dekab-
rın 10-da M. C. Bağırov cavab verir ki, 
o, Arutinovun tələbi ilə o şərtlə razıdır 
ki, Şuşa istisna olmalıdır. Həmçinin Er-
mənistanın Azərbaycanla həmsərhəd 
və azərbaycanlıların yaşadıqları Əziz-
bəyov, Vedi, Qarabağlar rayonları Azər-
baycana birləşdirilsin. Üstəlik, əsasən 
azərbaycanlıların yaşadıqları Gürcüsta-
nın Borçalı rayonu və Dağıstan Muxtar 
Respublikasının Dərbənd və Qasım-
kənd rayonları da Azərbaycana qay-
tarılsın. Bundan sonra həmin məsələ 
qapadılmış, əvəzində azərbaycanlıların 
Ermənistandan deportasiyası məsələsi 
ciddiləşmişdi.

22 fevral 1946-cı ildə Sov.İKP MK-
nın Siyasi Bürosu SSRİ Xalq Komissar-
ları Sovetinin hazırladığı “Ermənilərin 
xaricdən Sovet Ermənistanına köçürül-
məsinin praktiki tədbirləri haqqında” la-
yihəni təsdiq etdi. Bununla da ermənilə-
rin xaricdən Ermənistana axınına start 
verilmiş oldu. 

1946-cı ildə Suriya, Yunanıstan, Li-
van, İraq, Bolqarıstan və Rumıniyadan 
50 min 900 nəfər erməni immiqrasiya 
edilmişdi. 1947-ci ildə Fələstin, Suriya, 
Fransa, ABŞ, Yunanıstan, Misir, İraq və 
Livandan 35,4 min nəfər erməni qəbul 
edilərək Ermənistanda yerləşdirilmişdi. 
Ermənistan rəhbərliyi 1946-cı ilə nis-
bətən 1947-ci ildə xaricdən köçürülüb 
gətirilən ermənilərin sayının azalması-
nın səbəbini onunla izah edirdi ki, xa-
ricdən gələn ermənilər əsasən şəhər 
sakinləridir, onları dağlıq rayonlarda 
yerləşdirmək mümkün deyil, köçürülən-
lər isə əsasən İrəvan şəhəri və onun 
ətraf rayonlarında məskunlaşmaq istə-
yirlər. Ümumiyyətlə, 1946-1949-cu il-
lərdə xarici ölkələrdən Ermənistana 96 
min erməni köçürülmüşdü ki, onların da 

xeyli hissəsi İrəvanda və onun ətraf böl-
gələrində məskunlaşdırılmışdı. 

1947-ci il iyulun 12-də Türkiyənin 
ABŞ-la imzaladığı yardım haqqında 
müqavilə birdəfəlik onu bütün təh-
lükələrdən xilas etdi. 

1947-ci il dekabrın 23-də İ. Stalin 
“Ermənistan SSR-dən kolxozçuların və 
digər azərbaycanlı əhalinin Azərbaycan 
SSR-in Kür-Araz ovalığına köçürülmə-
si haqqında” SSRİ Nazirlər Sovetinin 
4083 nömrəli qərarını imzaladı. Belə-
liklə, ermənilər Sovet hökumətinin va-
sitəsilə Türkiyəyə qarşı ərazi iddialarını 
gerçəkləşdirə bilməsələr də, əvəzində 
yüz minə yaxın azərbaycanlı əhalinin 
tarixi-etnik torpaqlarından deportasiya 
edilməsinə nail oldular.

Həmin qərarda göstərilirdi ki, 1948-
1950-ci illərdə “könüllülük prinsipi əsa-
sında” Ermənistan SSR-də yaşayan 
100 min kolxozçu və digər azərbaycanlı 
əhali Azərbaycan SSR-in Kür-Araz ova-
lığına köçürülsün. 1948-ci ildə 10 min, 
1949-cu ildə 40 min və 1950-ci ildə 50 
min nəfərin köçürülməsi nəzərdə tu-
tulurdu. Həmin qərarın 11-ci bəndində 
göstərilirdi ki, Ermənistan SSR Nazirlər 

Sovetinə icazə verilsin ki, azərbaycanlı 
əhalinin Azərbaycan SSR-in Kür-Araz 
ovalığına köçürülməsi ilə əlaqədar on-
ların boşaltdıqları tikililəri və yaşayış 
evlərini xaricdən Ermənistana gələn 
ermənilərin yerləşdirilməsi üçün istifadə 
etsinlər. 

10 mart 1948-ci il tarixdə SSRİ Na-
zirlər Soveti 23 dekabr 1947-ci il tarixli 
qərarına əlavə olaraq, İ. Stalinin imzası 
ilə 754 nömrəli  ikinci qərar qəbul etmiş-
di. Bu qərarda isə köçürmə ilə əlaqə-
dar olaraq SSRİ hökumətinin, habelə 
Azərbaycan və Ermənistan nazirlər so-
vetlərinin qarşısında konkret tədbirlərin 
həyata keçirilməsi vəzifəsi qoyulmuşdu. 

1950-ci il yanvarın 10-da Azərbay-
can SSR Nazirlər Soveti və Azərbaycan 
K(b)P Mərkəzi Komitəsi “Ermənistan 
SSR-dən Azərbaycan SSR-in Kür-Araz 
ovalığı rayonlarına köçürülmüş  kolxoz-
çuların və digər azərbaycanlı əhali-
nin təsərrüfat cəhətcə yerləşdirilməsi 
ilə əlaqədar təxirəsalınmaz tədbirlər 
haqqında” qərar qəbul edir.  Həmin qə-
rarda göstərilirdi ki, 1948-1949-cu illər-
də Ermənistan SSR-dən 4674 təsərrüfat 
(təqribən 20000 nəfər) köçürülmüşdür.  

Azərbaycan SSR Nazirlər Sovetinin 
sədri T. Quliyev SSRİ Nazirlər Soveti 
qarşısında vəsatət qaldırmışdı ki, son-
rakı illərdə köçürmə planı aşağıdakı kimi 
müəyyən edilsin: 1951-ci ildə 10000 
nəfər, 1952-ci ildə 20000 nəfər, 1953-
cü ildə 20000 nəfər, 1954-cü ildə 15000 
nəfər. Lakin 1951-ci ildə 911 təsərrüfat 
(3714 nəfər), 1952-ci ildə 1257 təsər-
rüfat (5512 nəfər), 1953-cü ildə 1898 
təsərrüfat (8254 nəfər) köçürülmüşdü. 

1951-ci ilin əvvəlindən etibarən, 
Azərbaycanda açıq səma altında qalan, 
tövlələrdə yerləşdirilən əhalinin bir his-
səsi ağır şəraitə dözməyib Ermənista-
na – öz kəndlərinə qayıtmağa məcbur 
olurlar. İyunun 1-nə kimi 217 təsərrüfat 
geri qayıdır. Geri qayıtmaların kütləvi 
şəkil almağından qorxuya düşən Ermə-
nistan rəhbərliyi böyük hay-küy  qaldı-
rır, onları qəbul etməkdən imtina edir. 
Halbuki, xaricdən gələn erməniləri yer-
ləşdirmək adı altında Azərbaycana kö-
çürülən kəndlərin bir çoxu hələ də boş 
qalırdı. Xaricdən gələnlərin cüzi hissəsi 
kənd rayonlarında məskunlaşmışdılar. 
Hər cür yağlı vədlərlə xarici ölkələrdən 
gətirilən ermənilərin əksəriyyəti özləri-
ni aldadılmış hesab edir, sosial inkişaf 
baxımından bərbad vəziyyətdə olan 
müsəlman kəndlərinə ayaq qoymaq 
istəmirdilər. 

1953-cü ildə İ.Stalinin ölümündən 
sonra Ermənistandan azərbaycanlı-
ların köçürülməsinin sürəti azalır və 
əhalinin geriyə qayıtma prosesi sürət-
lənir. Bununla yanaşı azərbaycanlıların 
Ermənistandan deportasiyası davam 
etdirilmişdir. Azərbaycan SSR Nazirlər 
Sovetinin yanında Köçürülmə üzrə Baş 
İdarənin məlumatına görə, 1954-cü ildə 
749 təsərrüfat (3368 nəfər), 1955-ci ildə 
207 təsərrüfat (965 nəfər), 1956-cı ildə 
360 təsərrüfat (1543 nəfər) deportasiya 
edilmişdir.  

Deportasiya nəticəsində Ermənistan 
rəhbərləri Əştərək, Martuni (Qaranlıq), 
Qarabağlar, Abovyan (Ellər), Eçmiədzin 
rayonlarından azərbaycanlıların izinin 
silinməsinə nail oldular. Sonra isə Qara-
bağlar rayonu ləğv edildi və hazırda bu 
rayonun kəndlərinin əksəriyyəti xaraba 
qalmışdır.

Araşdırmalar göstərir ki, azərbay-
canlıların indiki Ermənistan ərazisindəki 
tarixi etnik torpaqlarından “köçürülmə-
si”, əslində isə deportasiyası haqqın-
da SSRİ Nazirlər Sovetinin 23 dekabr 
1947-ci il tarixli qərarına əsasən Er-
mənistanın 22 rayonundan 100 min 
azərbaycanlının köçürülməsi nəzərdə 
tutulmuşdusa da, əslində, qərar zorakı 
üsullarla həyata keçirilmiş, 24 rayondan 
və İrəvan şəhərindən (200-dən artıq ya-
şayış məntəqəsindən) 100 mindən artıq 
azərbaycanlı deportasiya edilmişdir. 

Ermənistandan azərbaycanlıla-
rın deportasiyası ilə yanaşı, yaşayış 
məntəqələrinin adlarının dəyişdirilmə-
si, təhsil və mədəniyyət ocaqlarının 
bağlanması, rayonların birləşdirilməsi 
əməliyyatı da aparılmışdır. Təkcə 1947-
1953-cü illərdə 50-yə yaxın azərbay-
canlı yaşayış məntəqəsinin adları ermə-
nicələşdirilmişdir.

Prezident Heydər Əliyevin 18 dekabr 
1997-ci ildə imzaladığı “1948-1953-cü 
illərdə azərbaycanlıların Ermənistan 
SSR-dəki tarixi etnik torpaqlarından 
kütləvi surətdə deportasiyası haqqın-
da” fərman xalqımıza qarşı siyasi qə-
rarla həyata keçirilən bu tarixi cinayətə 
hüquqi-siyasi qiymət verilməsi və onun 
beynəlxalq ictimaiyyətin nəzərinə çatdı-
rılması məqsədini daşıyır.  

Prezident İlham Əliyev 1948-1953-
cü illərdə Azərbaycana qarşı edilən tarixi 
ədalətsizliyi qınamışdır. “1940-1950-ci 
illərdə azərbaycanlıların Ermənistandan 
kütləvi deportasiyası, – bu da xalqımız 
üçün böyük faciə və böyük ədalətsizlik 
idi. Azərbaycanlılar öz tarixi torpaqların-
dan Azərbaycanın Mil-Muğan zonasına 
zorla köçürülmüşdür. O Azərbaycana 
qarşı bu edildi ki, İkinci dünya müha-
ribəsində 300 min Azərbaycan övladı 
müharibəyə getdi, qayıtmadı. O Azər-
baycan ki, İkinci dünya müharibəsində 
Sovet Ordusunun yanacağının 90 fai-
zini verirdi. Əgər Azərbaycan olmasay-
dı, Azərbaycan nefti olmasaydı, Sovet 
İttifaqı müharibədə qələbə qazana bil-
məzdi və 3-4 il bundan sonra xalqımıza 
qarşı bu ədalətsizlik hansı mənəviyyata 
sığır?”

Azərbaycan xalqına qarşı edilən 
ədalətsizlik, onun tarixinə qara hərflərlə 
yazılan bu səhifəsi də kompleks şəkildə 
tədqiq edilməli və araşdırmaların nəti-
cələri müxtəlif dillərə tərcümə edilərək 
dünya ictimaiyyətinin nəzərinə çatdırıl-
malıdır.

Nazim MUSTAFA,  
tarix üzrə fəlsəfə doktoru, 
Prezident Kitabxanasının  

şöbə müdiri

Ermənilərin azərbaycanlılara qarşı yönəldilmiş deportasiya və 
soyqırımı siyasəti Sovet hakimiyyəti illərində beynəlmiləlçilik pər-
dəsi altında məharətlə maskalanaraq həyata keçirilmişdir. Sovet 
Rusiyasının köməyi ilə Zəngəzur və bir sıra digər Azərbaycan tor-
paqları Ermənistan ərazisi elan edildi. Ermənilər türk-müsəlman 
respublikalarına qarşı ayrı-seçkilik siyasəti yürüdən SSRİ rəhbərli-
yinin qərarı ilə dövlət səviyyəsində 1948–1953-cü illərdə azərbay-
canlıların öz tarixi torpaqlarından kütləvi surətdə deportasiyası-
na nail oldular.

Heydər ƏLIYEV
Ümummilli lider


